
Rezime/Abstract

Dobro poznavanje jezika omogućava nam vješto korištenje i razumijevanje složenih jezičkih struktura i kognitivnih
mehanizama kojima opisujemo našu stvarnost. Brojna istraživanja izvršena su s ciljem da se shvate i koriste ovi
konceptualni mehanizmi za različite svrhe. Fenomeni koji su relativno odnedavno počeli privlačiti sve više pažnje u
kognitivnoj nauci su konceptualna metafora i metonimija. Ova lingvistička sredstva dugo su se smatrala stilskim figurama
pomoću kojih se jedan pojam razumijevao putem drugog. Međutim, naučne discipline su tokom posljednjih nekoliko
decenija doživjele svoj procvat pa se došlo do brojnih interesantnih otkrića koja su u velikoj mjeri razjasnila konceptualno
procesuiranje jezika i mnogih jezičkih fenomena. Ono što danas znamo o metaforama i metonimijama ukazuje na to da one
nisu samo stilske figure kod kojih se jedan pojam poredi ili koristi umjesto drugog, već su to prije specifični fenomeni kod
kojih se jedan pojam koristi da na drugačiji način predstavi, ili u slučaju metafore, da se sa izvornog domena preslikaju
određene osobine na ciljni domen stvarajući pri tome potpuno novi koncept koji predstavlja kombinaciju i izvornog i ciljnog
domena. Politika je područje koje obiluje ovakvim kognitivnim mehanizmima a, sa lingvističke perspektive, nemoguće je
čak i zamisliti kako bi ozbiljan politički govor izgledao bez metafora i metonimija. Analiza ovog rada zasnovana je upravo
na ovom aspektu američkog društva, jeziku politike, a kao prototip američkog političkog diskursa, analizirat će se
inauguralni predsjednički govori. Razumijevajući važnost inauguracije i inauguralnih govora, nemoguće je ne zapitati se
kakve poruke i lingvistička sredstva se u njima koriste. Potaknut ovim pitanjima, odlučio sam analizirati nekoliko
inauguralnih govora i utvrditi kako su se metafore i metonimije koristile u američkom političkom diskursu tokom zadnje tri
decenije. Analiza obuhvata inauguralne govore predsjednika: Ronald Reagan, George H. W. Bush, Bill Clinton, George W.
Bush i Barack Hussein Obama.

